សិក្ខាសាលាស្តីពីការគ្រប់គ្រង និងអភិវឌ្ឍន៍ធនធានមនុស្ស
នៃក្រសួងសេដ្ឋកិច្ច និងហិរញ្ញវត្ថុ​
ភ្នំពេញ - នៅព្រឹកថ្ងៃ​ទី ០២​ ខែកញ្ញា ឆ្នាំ២០១០ ឯកឧត្តមបណ្ឌិត អូន ព័ន្ធមុនីរ័ត្ន រដ្ឋមន្រ្តី​ប្រតិ​ភូ​អម​នាយក​រដ្ឋ​មន្រ្តី​ រដ្ឋលេខាធិការ នៃក្រសួងសេដ្ឋកិច្ច និង​ហិរញ្ញវត្ថុ និងជា​ប្រធាន​​គណៈកម្មការកែ​ទម្រង់​ការ​គ្រប់​​គ្រង​ហិរញ្ញវត្ថុ​សាធា​​​រ​​ណៈ បាន​ចូល​​រួមជាអធិបតីក្នុងសិក្ខាសា​លា ស្តីពីការគ្រប់គ្រង និងអភិវឌ្ឍន៍ធនធានមនុស្ស នៃក្រសួងសេដ្ឋកិច្ច និងហិរញ្ញវត្ថុ​ ក្រោម​កម្មវិធី​កែ​ទម្រង់ការគ្រប់គ្រងហិរញ្ញវត្ថុ​​​សា​ធារណៈ ដែល​រៀប​ចំឡើង​​ដោយ នាយកដ្ឋាន​បុគ្គលិក នៃ​ក្រសួង​សេដ្ឋ​កិច្ច​​ និង  ហិរញ្ញវត្ថុ ដោយ​​មាន​​ការអញ្ជើញចូលរួម​ពី​សំណាក់​​​​​​​ឯកឧត្តម​ លោក​ជំទាវ លោក លោកស្រី ជាតំណាង​អគ្គ​នា​យក​ដ្ឋាន នាយកដ្ឋាន និង​អង្គភាព នៃ​ក្រសួង​សេដ្ឋ​កិ​ច្ច​ និង​​ហិរញ្ញវត្ថុ ព្រមទាំងមន្ទីរសេដ្ឋកិច្ច​ និង​​ហិរញ្ញវត្ថុ ខេត្ត​ ក្រុង ចំនួន ១៨០ នាក់។
កម្មវិធីកែទម្រង់ការគ្រប់គ្រងហិរញ្ញវត្ថុ​​​សា​ធារណៈ គឺជា​សសរ​គោលដើម្បីសម្រេចគោលដៅ យុទ្ធសាស្រ្តចតុ​​​​​​កោ​ណ តាម​​រយៈការបង្កើន​សមិទ្ធកម្ម​ការគ្រប់គ្រងហិរញ្ញវត្ថុ​សាធារណៈ និងការ អនុវត្តកម្មវិធីកែទម្រង់​ជា​យុទ្ធ​សាស្រ្ត​​ដ៏ទៃទៀត​របស់​រាជ​​​រដ្ឋាភិបាលកម្ពុជាផងដែរ។
នៅចុងឆ្នាំ ២០០៤ រាជរដ្ឋាភិបាលកម្ពុជាបានដាក់ឲ្យដំណើរការកម្មវិធី​កែទម្រង់ការគ្រប់គ្រង​ហិរញ្ញវត្ថុសា​ធារ​​ណៈ ដំណាក់​​​កាលទី១ ដែលផ្តោតសំខាន់ទៅលើ « ភាពជឿទុកចិត្តបាននៃថវិកា​ » ដោយមានក្រសួងសេដ្ឋកិច្ច និង​​​ហិរញ្ញ​វត្ថុ ​​ដើរ​តួនាទី​​​​ជាក្រសួងនាំមុខ។ ភាពជោគជ័យ​នៃ​ដំណាក់កាលទី១ ជាមោទនភាពរបស់រាជរដ្ឋាភិបាល​ក្នុងការ​​ដាក់ឲ្យដំណើរ​ការ​ជា​បន្តនូវ ដំណាក់​កាលទី២ នៃកម្មវិធីកែទម្រង់ការគ្រប់គ្រងហិរញ្ញវត្ថុសាធារណៈ ដែល​ផ្តោត​សំខាន់​​​លើ « ការបន្ត​ពង្រឹង​ភាពជឿ​ទុក​ចិត្តបាននៃថវិកា » និង « ឈានទៅបង្កើននូវគណនេយ្យភាព​ហិរញ្ញវត្ថុ »។
ការគ្រប់គ្រង និងអភិវឌ្ឍន៍ធនធានមនុស្ស គឺជាគន្លឹះដ៏សំខាន់​ក្នុ​ង​​​​ការ​គាំទ្រ​ដល់ការ​អនុវត្ត​កម្មវិធី​កែទម្រង់​ការ​​​​​​​​គ្រប់គ្រង​ហិរញ្ញ​វត្ថុសា​ធារណៈ ដំណាក់កាលទី២។ ក្នុងបរិបទនេះ ការគ្រប់គ្រង និងអភិវឌ្ឍន៍ធនធានមនុស្ស នៃ​ក្រសួង​​សេដ្ឋ​កិច្ច​​​​​​ និង​ហិរញ្ញ​​​​​វត្ថុ នឹងជួយ​បង្កើន​​​ល្បឿនក្នុង​ការ​សម្រេច​បានជោគជ័យ​ក្នុង​ដំណាក់កាល​ទី២​​នេះ តាម​​​​​​រយៈ​ការ​​កែ​​​លម្អបរិស្ថានការងារ​ និង​ការ​លើក​កម្ពស់​ប្រសិទ្ធភាព​ការងារ ប៉ុនែ្ត​ក៏​នឹងត្រូវទាមទារនូវការ​យក​ចិត្ត​ទុក​ដាក់​ជា​ពិសេស​​​​​​​​ ពី​សំណាក់​ថ្នាក់​ដឹកនាំ ដៃ​គូ​អភិវឌ្ឍន៍ ព្រម​ទាំង​សាមី​ស្ថាប័ន និងសាមីមន្ត្រីផងដែរ។

ក្នុងគោលដៅកែលម្អបរិស្ថានការងារ​ និងលើកកម្ពស់​ប្រសិទ្ធភាព​ការងារ នៃ​ក្រសួងសេដ្ឋ​កិច្ច​​​​​​ និង​ហិរញ្ញ​វត្ថុ​ ប្រ​កប​​ដោយ​​​​ប្រសិទ្ធភាព និងភាពជោគជ័យ សិក្ខាសាលានេះ​ត្រូវបាន​រៀបចំ​ឡើងដើម្បីធ្វើការពិនិត្យ និងពិភាក្សា​លើរបៀបវារៈបី៖

(១)
ការពិគ្រោះ​យោបល់​លើ​ឯកសារ​គោល​នយោបាយ​គ្រប់គ្រង និង​អភិវឌ្ឍន៍​ធនធាន​មនុស្ស នៃ​ក្រសួងសេដ្ឋ​កិច្ច​ និងហិរញ្ញវត្ថុ 

(២)
ការពិនិត្យ ពិភាក្សា​លើសេចក្តីព្រាង​លក្ខន្តិកៈ សមាគម​​សង្គហៈមិត្ត បុគ្គលិក មន្ត្រីរាជការ ​នៃក្រសួង​សេដ្ឋ​កិច្ច និងហិរញ្ញវត្ថុ 

(៣)
ការបង្ហាញអំពីកម្មវិធីគ្រប់គ្រងទិន្នន័យ​មន្ត្រីរាជការ នៃក្រសួងសេដ្ឋកិច្ច​ និង​ហិរញ្ញ​វត្ថុ​​​តាម ប្រព័ន្ធ ព័ត៌​មាន​វិទ្យា​
ភាពជោគជ័យ​ នៃសិក្ខាសាលាខាងលើនេះ គឺជាមូលដ្ឋានដើម្បីឈានទៅការគ្រប់គ្រង និងអភិវឌ្ឍ​ន៍ធន​ធាន​​មន្ត្រីរាជការ​ ក្នុងក្របខ័ណ្ឌក្រសួងសេដ្ឋកិច្ច និងហិរញ្ញវត្ថុទាំង​មូល​ប្រកបទៅ​ដោយប្រសិទ្ធភាព និងព្រមទាំង​អាចរួមចំណែកក្នុងការ​អភិវឌ្ឍន៍​​​​ធន​ធាន​មនុស្សរបស់ប្រទេស​កម្ពុជា​​យើងផងដែរ។
